
Sareko apustuak 

Gero eta gehiago dira Internet bidez kirol apustuak egiten dituzten lagunak 
AINARA ARRATIBEL - Donostia 

Apustuak egitea kontu zaharra da. Euskal Herrian ondo dakigu hori. Izan ere, hemen beti izan da jokorako, aposturako zaletasuna. Gure kirolak ikustea besterik ez dago. Gizartea aldatuz joan den heinean, apustuen mundua ere aldatuz joan da. Bilakaerarik nabarmenena, azken bi urteetan gertatu da. Izan ere, Internetek bere sarean harrapatu ditu apustuak. Ordenagailua piztu eta etxetik mugitu gabe joka daiteke gaur egun. Sekulako iraultza izan da bai apustu etxeentzat eta baita jokalarientzat ere. 

Bi motatakoak dira apustuak egiteko webguneak. Batzuek bitartekari lana baino ez dute egiten, hau da, harremanetan jartzen dituzte apustulariak. Haien arteko tratua lotzeaz arduratzen dira nolabait. Horren truke, jokatutako diruaren zati bat jasotzen dute: «Frontoietan artekariek egiten duten lana egiten dugu», azaldu du betfair.com webguneko Sacha Michaudek. Besteetan, berriz, webgunearen kontra jokatzen da dirua. «Apustu etxe moduko bat gara», dio miapuesta.com webguneko Jordi Murok. Partidak, lasterketak eta txapelketak hasi aurretik edo haiek jokatzen ari diren bitartean egin daitezke apustuak . «Lehia bukatu arte gori-gori egoten da giroa. Grafikoak ikustea besterik ez dago». 

Baina nola egiten dira apustuak? Bi kasuetan, erabiltzaileek kontu korronte moduko bat daukate. Hortxe sartzen dute jokatu nahi duten dirua. Ondoren, irabaziak ere han sartzen zaizkie. 

Dena den, apustu etxe gisa aritzen diren webguneetan muga bat dago, bai mozkin aldetik eta baita joka daitekeen diru kopuruaren aldetik ere. Beraz, zaila da diru asko irabaztea. «Dena den, nik ez dut uste erabiltzaileen helburu nagusia aberastea denik. Izan ere, Internet bidezko apustuak astialdiari lotutako fenomeno bat dira», azaldu du Murok. Erabiltzaileen ezaugarriek zerikusia dute horretan, bien ustez. «Jende gaztea da batez ere. Hori dela eta, ez dute diru askorik jokatzeko. Kopuru txikiak arriskatzen dituzte». Galtzeko arriskua ere txikiagoa da. «Dirua apustua egin aurretik kontuan sartu behar denez, daukazuna baino ezin duzu jokatu. Beraz, ezin da zorrik eduki». Horrek ziurtasun handia ematen die bai erabiltzaileei baita,webguneei ere. 

Gazteak izateaz gain, kirol-zaleak dira Internet bidez apustuak egiten dituztenak: gehienek, gustuko duten kirolean jokatzen dute dirua. «Normala ere bada hori. Izan ere, errazagoa da ezagutzen duzun gauza batean asmatzea, dirua irabaztea». Informazio askorik ez dutenek, berriz, foroetara jotzen dute. Ia webgune gehienek dute aukera hori. Horri esker, dirua jokatu behar duzun partidaren inguruko xehetasunak izan ditzakezu, adibidez. Sekulako harreman sarea sortzen da jokalarien artean. 

Dena den, jakiteak ez du irabaztea ziurtatzen. Iaz, Txapeldunen Ligako finalean, adibidez, diru dezente galdu zuen jendeak. Milan 3-0 irabazten zihoan atsedenaldian, baina, azkenean, Livepoolek irabazi zuen. «Horrek garbi erakusten du zein den dirua irabazteko modua: arriskatzea», nabarmendu du Michaudek. 

Aukerak hamaika dira: futbola, saskibaloia, eskubaloia, motorra, 1 Formula, tenisa... Horien artean txoko bat lortzen ari dira beste kirol herritarragoak: pilota, adibidez. Betfair-ek, adibidez, aurten lehen aldiz eskaini du buruz buruko pilota finalean apustu egiteko aukera. «Eskaeren arabera da hori. Izan ere, errentagarria ez bada, ezinezkoa da egitea». Erantzuna bikaina izan zen. Zortzi herrialdetako ehun bat lagunek hartu zuten parte. 40.000 euro inguru jokatu ziren guztira. «Oso pozik gaude». 

Kiroletatik haratago ere egiten dira apustuak. Oscar sariak, Italiako hauteskundeak eta aita santuaren izendapena izan dira azken urtean arrakasta handien izan dutenak. «Herrialde askotan eguraldiaren inguruan ere apustu egiten da: udako egun beroena zein izango den, neguko hotzena...». Baina horrelakoek arrakasta gutxiago dutela dio Murok: «Kirolean beti egon izan da apusturako, jokorako zaletasun handiagoa. Beste xarma bat, bizitasun bat ematen die txapelketei». Dena den, Interneti esker apustuaren mundua jende guztiarengana iritsi da. «Hori da halako webguneen arrakastaren arrazoia: mundu guztira zabalik egotea». Alde horretatik arrakasta izan dutela pentsatzen dute. «Hemendik aurrera zailena geratzen zaigu, arrakastari eustea». 

Arrakasta kontuan hartuta, beharrezkoa iruditzen zaie herrialde guztietan apustuen inguruko lege bat egitea. «Horrek ziurtasuna emango liguke denoi. Izan ere, lizentzia duten webguneak egongo lirateke soilik sarean». Kasu askotan, webguneek Erresuma Batura eta Ameriketako Estatu Batuetara jotzen dute lizentzia eskatzera, han legeztatua baitago. «Horri esker, apustulari gehiago erakartzen dira. Izan ere, badakite arazoren bat izanez gero legearen babesa izango dutela». 

Europako Batasuna horretan ari da pixkanaka. Dena den, eskuduntza gehienak estatuek dituzte. Beraz, ez da erraza izango. Bien bitartean, herrialde askotan Internet bidezko jokalarien babeserako elkarteak daude. «Irabazitako dirua kobratzen ez baduzu, elkarte horiek zer gertatu den argitzen dute». 

Hortik aurrera bakoitzari dagokio Interneten sartu eta probatzea, saiatzea. 

Jokalari baten bizipenak 

Pazientzia izatea eta kontuz ibiltzea oso garrantzitsua da arrakasta izan eta diru apur bat irabazteko 
AINARA ARRATIBEL - Donostia 

Orduak ematen dituzte ordenagailu aurrean, apustu egokiena egiteko zain. Eskarmentuak erakutsi die zein garrantzitsua den pazientzia izatea. Jokalari profesionalak dira. Horretatik bizi dira, eta inor gutxik ezagutzen du apustuen mundua haiek bezala. Argi daukate zer eragin izan duen Internetek euren ogibidean. «Onuragarria izan da. Izan ere, erraztasun gehiago daude apustuak egiteko. Gainera, irabazitakoa kobratzea errazagoa da, dirua aldez aurretik jarri behar baita», dio Patxik. Ez du izen osoa eman nahi izan. 

Egunotan lanez lepo dabil, Munduko Futbol Txapelketa eta Roland Garros direla eta. Izan ere, berak diru gehien futbolean eta tenisean jokatzen du . Zortzi bat ordu egiten ditu ordenagailu aurrean: partiduak jarraitu, apustuak egin, taldeen inguruko informazioa bildu... Lanegun betea du. «Niretzat hau lana, eta ez zaletasuna». Profesionala izatea, halere, ez da erraza. Pazientzia izatea eta kontuz ibiltzea izan dira hasiberriei eman dizkien aholkuak. «Hasieran ez da komeni diru asko jokatzea. Izan ere, oso ohikoa da galtzea. Denborarekin ikasten da apustuak egiten. Eskarmentua izatea oso garrantzitsua da». 

Bestalde, egokiagoa iruditzen zaio dirua beste apustulari batekin jokatzea, eta ez webguneekin. «Irabaziz gero, webguneek kontua mozten dizute. Ez dute zuk dirua irabazterik nahi. Galtzaileak bilatzen dituzte, eta hori oso zikina iruditzen zait», salatu du. 

Erabiltzaileen eskubideak ziurtatzeko, oso garrantzitsua iruditzen zaio lege bat izatea. «Jaurlaritzak egin du lege bat, baina nahiko txarra dela iruditzen zait. Izan ere, txanpon makinei begira eginda dago». Aurrerakuntzak izan arren, beraz, badira ordenagailuak konpondu ezin ditzakeen gauzak. 

Kexak kexa, aurrera jarraitzeko ilusioa antzematen zaio. 

 Apustulari profesionalek zortzi ordu inguru igarotzen dituzte ordenagailuaren aurrean 

